
STUDI DA RUMANTSCH

Interess stabel a Turitg – digren a Friburg
Mez settember cumenza il nov onn da studi a las universitads. Ina da las nundumbraivlas opziuns è il studi da rumantsch.
Entant ch’il dumber da students e studentas a Turitg resta stabel, na datti actualmain nagin che studegia rumantsch a Friburg
sin stgalim da bachelor u master.

RTR/FMR RUMANTSCH GRISCHUN

Tgi che sa decida per il studi da rumantsch, sa
profundescha en la linguistica, litteratura e cul-
tura rumantscha. Studegiar rumantsch è pussai-
vel a la universitads da Friburg eTuritg. A l’Uni-
versitad da Turitg è l’interess per il studi stabel,
di Rico Valär, professer da litteratura e cultura
rumantscha aTuritg, vers RTR: «Nus avain adi-
na ina gruppa pitschna, ma stabla cun tranter
10 fin15 students e studentas.»Tarquels sa trac-
tia da persunas sin stgalim da bachelor, master,

doctorat u era studentas e students da la Scola
auta da pedagogia daTuritg.

Auter guardi ora cun l’interess a l’Universi-
tad da Friburg. Cura cheMatthias Grünert ave-
va cumenzà là a lavurar sco professer da lingui-
stica rumantscha l’onn 2014, devi era qua circa
15 students e studentas. Cun ils onns è l’interess
però ì enavos. Actualmain dettiamo trais persu-
nas che studegian rumantsch sin stgalim da ba-
chelor, quellas sajan dentant inscrittas a la Sco-
la auta da pedagogia a Berna e studegian ru-
mantsch sco rom d’instrucziun sin nivel secun-
dar, sco che Matthias Grünert explitga. Trais
persunas vegnian a sa fatschentar en il rom da
lur doctorat cun il rumantsch il proxim seme-
ster. Actualmain na datti pia nagin che studegia
«classicamain» rumantsch.

Nagina tradiziun pli d’ir a Friburg?
Tenor Matthias Grünert è Friburg memia
lunsch davent per ils Grischuns e las Grischu-

nas. Ozendi na dettia betg pli la motivaziun
d’ir a studegiar là pervia da la confessiun cato-
lica. I na dettia era betg pli la tradiziun d’ir a
studegiar a Friburg, nua che gia enconuschents
u enconuschentas èn stads.

En general dettia in digren d’interess per
studis da lingua, intgins students e studentas
prefereschian studis cun in’orientaziun pli pra-
tica. «Pli baud studegiavan ins plitost anc ina
linguistica e litteratura ord spir interess, senza
avair ina finamira professiunala concreta», di
Matthias Grünert. Er il contact cun il franzos
saja sa midà. Quel haja ozendi in’impurtanza
pli pitschna. Blera glieud haja respect d’ir a stu-
degiar en ina citad francofona.

Co svegliar l’interess per il studi?
Per attrair novs students e studentas fan las uni-
versitads visitas als gimnasis. Rico Valär di che
l’Universitad da Turitg fetschia era lavur da
medias ed envidia scolaras e scolars da gimna-
sis a referats publics.MatthiasGrünert raquin-
ta co che l’Universitad da Friburg renda visibel
resultats interessants vers anora e menziune-
scha l’exempel d’in crimi ch’è vegnì scrit sco la-
vur da master.

Rico Valär recumonda il studi tranter au-
ter a persunas che s’interesseschan en general
per politica linguistica, istorgia, minoritads
u che legian gugent. Ils dus professers accen-
tueschan ch’ins haja cun il studi da ru-
mantsch ina qualificaziun da lavur supple-
mentara che possia esser decisiva. Matthias
Grünert manegia ch’ins na duess betg mo far
ponderaziuns d’utilitad tar l’elecziun da stu-
di – per pudair passentar tschintg onns che
cuntentan era.

Pertge dovri il studi da rumantsch?
Tenor Rico Valär èsi evident: Sch’il rumantsch
duai avair in futur, dovri er en l’avegnir persu-

nas professiunalas che han in’idea dal ru-
mantsch. E per quellas persunas dovri in studi
da rumantsch.Matthias Grünert è da la mede-
ma opiniun e di ch’i saja tranter auter indispen-
sabel d’avair avunda scolasts e scolastas da ru-
mantsch al nivel aut. Sch’i dat pli pauca glieud
che studegia rumantsch, manca quella la finala
en pliras spartas, sper l’instrucziun er en la cul-
tura, translaziun e retschertga.

VOTAZIUNS FEDERALAS

Tendenza NA per iniziativas
Ils 27 da settember 2026 decida il suve-
ran svizzer davart duas fatschentas naziu-
nalas: la «Iniziativa per mantegnair la
neutralitad svizra», curt «Iniziativa da
neutralitad», e la «Iniziativa per la segi-
rezza alimentara», curt «Iniziativa d’ali-
mentaziun». L’Institut da perscrutaziun
Gfs Berna ha per incumbensa da la SRG
SSR gia fatg l’avust ina retschertga. En
cumparegliaziun cun quella ha la segun-
da retschertga dals 2 fin ils 9 da settem-
ber 2026 cun 12916 persunas (quota da
sbagl statistic plus-minur 2,8 puncts pro-
centuals) mussà che las duas iniziativas
han pers marcantamain sustegn. A l’Ini-
ziativa da neutralitad avessan ditg NA u
plitost NA 63% (l’avust 54% NA) ed a
l’Iniziativa d’alimentaziun 64% (l’avust
39% NA). (rtr/fmr)

Tenor ina retschertga
fiss l’Iniziativa da neu-
tralitad vegnida refu-
sada, sche la popula-
ziun avess gì da votar
gia l’entschatta set-
tember. 63% da las
12916 persunas du-
mandadas avessan
ditg NA (cotschen
stgir) u plitost NA (co-
tschen). Be 34% èn per
u plitost per (blau stgir
resp. blau) (funtauna
Gfs Berna).

A l’Universitad da Turitg è il dumber da persunas che studegian rumantsch stabel. FOTO SHEPARD4711/CC BY-SA 2.0.

«Nus avain adina ina
gruppa pitschna, ma
stabla cun tranter 10 fin
15 students e studentas.»
Rico Valär, professer da litteratura e cultu-
ra rumantscha a l’Universitad da Turitg «Pli baud studegiavan

ins plitost anc ina
linguistica e litteratura
ord spir interess, senza
avair ina finamira
professiunala concreta.»
Matthias Grünert, professer
da linguistica rumantscha
a l’Universitad da Friburg

Era l’Iniziativa d’ali-
mentaziun fiss al cu-
menzament da settem-
ber vegnida refusada:
64% avessan ditg NA
(cotschen stgir) u pli-
tost NA (cotschen).
Be 33% èn per u plitost
per (blau stgir resp.
blau) (funtauna Gfs
Berna). GRAFICAS RTR

MAFIA EN IL GRISCHUN

Ils quatter mafiosi perdan
lur permissiun da dimora
Ils quatter mafiosi che avevan ina permissiun da dimora
en il Grischun perdan definitivamain quella. Quai ha il
manader da l’Uffizi da migraziun confermà.

SDA/FMR RUMANTSCH GRISCHUN

Il favrer passà èn quatter persunas vegnidas arrestadas en il rom
d’ina operaziun internaziunala cunter drogas en Frantscha ed en
l’Italia. Els èn suspectads d’avair colliaziuns cun la organisaziuns
criminalas Camorra e cun la ’Ndrangheta. Els avevan survegnì
ina permissiun da dimora B a Roveredo. Il pli brisant: In dals
quatter umens aveva survegnì il 2021 la lubientscha B, suenter
ch’il Tessin aveva refusà ad el il document da dimora.

Cas excepziunal
«L’Uffizi damigraziun dastgamo en cas excepziunals prender da-
vent dimoras da permissiun», declera il manader da l’uffizi Ni-
culin Mosca a l’agentura Keystone-SDA. Normalmain èn las
dretgiras penalas responsablas per quest act. Pervia dal «cas Ro-
veredo» ha il chantun Grischun introducì a partir da la mesadad
d’avust 2026 en la regiunMoesa l’obligaziun d’inoltrar in extra-
ct dal register penal per requirents da permissiuns da dimora.
Questa mesira per cumbatter la criminalitad organisada resta en
vigur fin la fin da december 2026.

L’adattaziun temporara da la pratica serva ad intents da segi-
rezza e da prevenziun e furnescha a las autoritads infurmaziuns
supplementaras per giuditgar las dumondas da permissiun. «Lur
funcziunalitad e la plivalur vegnan evaluadas la fin da l’onn» ex-
plitgescha Niculin Mosca, il manader da l’Uffizi da migraziun.

GRISCHUN

Impediments da traffic
pervi da l’Alpen Challenge
Dumengia, ils 20 da settember 2026 ha lieu la cursa da velo Al-
pen Challenge en pliras regiuns dal Grischun. Sco che la Polizia
chantunala dal Grischun ha communitgà, èsi quel di da quintar
cun impediments da traffic e cun temp da spetga sin differents
trajects da via. L’occurrenza sportiva dura da las 06.45 fin las
17.00 sin quests trajects: Lantsch – Casti – Filisur – Pass da l’Al-
vra – La Punt Chamues-ch – Samedan – Silvaplauna – Malögia
– Castasegna – Chiavenna (I) – Pass dal Spleia – Spleia –Tusaun
– Via dal Meir– Casti – Lantsch e Silvaplauna – Pass dal Güglia
– Bivio – Savognin – Cunter – Salouf –Mon – Casti – Lantsch/
Lenz. (cdm/fmr)

GRISCHUN

Ina tratga da portgs en quarantena
En Svizra èn tozzels damanaschis da la tratga da portgs en quaran-
tenapervi da lamalsognadaportgs. En tut sajan60manaschis d’al-
levament e d’engrasch en almain16 chantuns pertutgads da la qua-
rantena pervi da la pneumonia enzootica, ha communitgà l’Uffizi
federal per segirezza da victualias e fatgs veterinars. Quel surveglia
la derasaziun e coordinescha lasmesiras per cumbatter lamalsogna.
En il Grischun è tenor il veterinari chantunal Giochen Bearth per-
tutgà sulet inmanaschi cun 100 portgs ch’è ussa en quarantena. La
malsogna è fitg contagiusa per ils portgs e po far gronds donns eco-
nomics. Per carstgauns n’è lamalsognaperòbetg privlusa. (rtr/fmr)


